
GERKEZ TÜRKMENLERINIŇ TARYHY 

 

Eliňizdäki kitap Gerkez türkmenlerine bagyşlanyp ýazylan milli eserleriň biridir. 

Kitapda Taryhlaşdyrylan rowaýatlar aýratyn ýatlanyp geçilýär. Şeýle hem 

Magtymguly Pyragynyň aslyndan bolan Gerkezler hakynda gyzykly taryhy wakalary 

gürrüň berýär.  

 
Çapa taýýarlan: Hajymyrat Durdy kazy Kümmetkowus (hijri一1379) 

Eýran elipbiýinden türkmençä geçiren we üstünde işlän: Şamuhammet Suwtyýew 

Elektron görnüşe geçiren: Pälwan Muhyýew 

GERKEZLERIŇ GYSGAÇA TARYHY 

 

Bu kitapda Maýa Saparowa Gerkez Türkmenleriniň taryhyny ýazmaklyga ilkinji 

gezek synanyşyk görkezipdir. Men hem öz kiçeňiräk makalam bilen öz ylmy-gözleg 

işlerimi bu kitaba sarp etdim. 

Ýagny Myrat Illiýewiň Türk taryhyndaky şejere aýratynlyklary («Türk tarihinde 

şecere geleneği. Türkmen şecere örnegi» Ankara一2010) atly işinde Gerkezler 

hakynda gyzykly maglumatlar bar eken. Şol kitapda ýüzbaşy Murawýowyň 1819-njy 

ýyldaky toplan şejere sahypalaryna gabat geldim. Şol Şejerede X asyrda Gökleňler 

bilen bir hatarda Etrek we Gürgeniň ýokary taraplarynda 40 000 çadyrly (ak öý) 

türkmen obasy bar eken. Şol obada Gerkezler hem bilelikde oturupdyr. Meniň 

çaklamama görä Gerkezler şol IX一X asyrlardan has irräk ýüze çykandygy taryhy 

maglumatdyr. 

Soňra bolsa Dermerdem Şynasyň «Iraniýe Turkmeniýe» eserinde Gökleňleriň 

şejerinde hem Gerkezleriň ady agzalyp geçilýär. Ol şejerede: Gökleňleriň ady agzalyp 

geçilýär. Ol şejerede: Gökleň一Kyrk(Kerek)一Gerkez... 

Benli ahunyň esasy arhiwyndaky «Türkmen şejeresi» 1956-njy ýylda Tähranda 

çap edilipdir. Şol şejerede beýleki türkmen şejereleri hem ýerbe-ýer düzülmek bilen 

Gerkezleri Oguzlaryň Aýhan neberesiniň Dodurga taýpasyna baglanyşdyrypdyr. 

Şejerede doly şeýle gaýdýar. Oguz han一Aý han一Dodurga一Kyrk. Kyrkdan iki şaha 

1.一Gerkez,  

2.Gynklyk. 

 Gerkezden iki şaha  

1.Batyr  

2.一Hywyn. 

Ine bu maglumatlar hem Getkezleriň has gadymy türkmen halkydygyna şaýatlyk 

edýär. 

(Göçüriji) 

 

 

 

 

 

 

 

 

 

 

 

 

 

 



Beýik Allanyň ady bilen. 

 

SÖZBAŞY 

 

Türkmen halkynyň baý edebi mirasy we gyzykly geçmiş taryhy bar. Bir 

mahallar gowgaly, şatlykly, şagalaňly, toýly, meýlisli, uruşly-ýörüşli günleri başyndan 

geçiren toýly, meýlisli, uruşly-ýörüşli günleri başyndan geçiren türkmen topragy iň 

gürrüňçil topraklaryň biri bolup aralarynda beýik-beýik şahslar, öwlýalar-alymlar we 

şöhratly aryp-şahyrlar döräpdir. Şeýle-de türkmen halkynyň buýsanjyna öwrülen 

şahyrlarymyz Magtymguly Ýonaçyny, Döwletmämmet Azady, Magtymguly 

Pyragyny, Gurbanguly Zelilini peşgeş beren Gerkezleriň adynyň gelip çykyşy, olaryň 

ýaşan we häzirki wagtda ýaşaýan ýerleri hakynda dörän rowaýatlar, hekaýatlary 

olaryň anyk tire uruglarynyň gelip çykyşy hakynda durup geçmekçi. Häzire çenli 

Gerkezleriň gelip çykyşy hakynda doly maglumat hem çaklama hem ýazylmandyr 

diýseň boljak. Halk dilinde Gerkezler hakda rowaýatlar gürrüňler edilen-de bolsa 

ýazuwly edebiýatymyzda diňe Magtymguly ýonaçynyň bize gelip ýeten «Gerkeziň» 

diýen goşgusynda hem-de Magtymguly Pyragynyň goşgularynda duş gelnip 

başlapdyr. Magtymguly Ýonaçynyň Gerkeziň goşgusynda: 

 

Tazysy yzynda, kowuşy elinde 

Yşk göterýär gezseň sähra çölünde, 

Magtymguly, garry mollaň dilinde, 

Çagyrsaň ýetişer piri Gerkeziň. 

 

一diýip Gerkezleriň ýaşan ýerleri we kesp-kärleri, tebigatyň gözelligi hakynda 

taryp edilse, beýik atanyň beýik ogly Magtymguly Pyragy: 

 

Bilmeýän soranlara aýdyň bu garyp adymyz, 

Asly Gerkez ýurdy Etrek ady Magtymgulydyr 

 

一diýip özüniň aslynyň Gerkezdigi barada maglumat beripdir. 

 

Emma Magtymguly Ýonaçydan öň hem halk ýadynda galan gürrüň 

rowaýatlarda, XIII一XIV asyrlarda ýaşap geçen Ärsary baýyň döwürdeşi Gerkezbaba 

barada ýatlanylýar. 

Dogrudanda hem şol döwürde Gerkez atly şahs ýaşap geçdimikä? Taryhyň 

geçmiş sahypasynda Gerkez ady bilen baglanyşykly ýazgylar bolup geçdimikä? 

Rowaýatlarda beýan edilşi ýaly Gerkezi kiçijekgä «Gerkes» atly guş öz penjesine alyp 

gelipdir.  

Başga bir rowaýatlarda bolsa «Gerkes» atly guş oglanjygy öz höwürtgesinde 

çagalary bilen saklap iýmitlendiripdir. Elbetde rowaýatlarda aýdylşy ýaly oglanjygy 

Gerkes atly guş getiren däl-de yöne şol guşuň hormatyna Gerkes atly bürgüt, çagany 



alyp gaçar ýaly güýçli guş bolandygy üçin oglanjyga at berilen bolmagy mümkin. 

Biziň gymmatly edebi mirasymyz bolan «Gorkut ata» kitabynda oglanlara at dakylşy 

hakynda gürrüň edilýär, ýagny oglanlar ýigit çykanyndan soň bir iş buýrup berilýär 

eken. Kimsi Öküz bilen göreşse, kimsi gaplaň, kimsi ýolbars bilen göreşe girmeli 

bolupdyrlar. Birine aw-awladyp mergendigini batyrdygyny barlap görseler, ýene 

birine pälwançylyk edip göreşe synanyşmagy tabşyrypdyrlar. Şol oglanlar buýrulan 

işleri nähili ýerine ýetirse şoňa görä at goýmak däbi bolupdyr. Belki-de Gerkeze-de 

«Gerkes» guşunyň güýji, çalasynlygy ýaly edermenlik görkezen soň şol at berilen 

bolmagy mümkin. Ýa-da «Gerkes» atly guş şol taýpanyň gowy görýän guşy bolup, 

ony özlerine howandar saýyp ondan hemaýat isläpdirler we şol sebäpden hem guşuň 

adyny oglanjyga dakandyrlar. Şeýle bir ynanç häzirki güne çenli dowam edip gelýär. 

Kimden tama-da hemaýat isläp, şol arzuwlar başa barsa oňa şol hemaýatkäriň ady 

bilen baglanyşykly goýupdyrlar. Mysal üçin käbir adamlar Alladan, öwlüýadan 

hemaýat isläp, diläp alan ogullaryny soň Allaberdi, Allaberen hem-de Öwlüýaguly, 

Işan-molladan peýda tapanlar, Işanberdi, Mollaberdi, Mollabäbek ýaly atlar 

goýupdyrlar. Biziň pikirimizçe Gerkez ady hem şol guş bilen bagly bolup taýpa oňa 

sygynyp soň bolsa, güýçli oglana guşuň hormatyna at berip ony öz taýpabaşy saýlan 

bolmaklary mümkin. Soň şol taýpanyň ady hem oglanyň ady bilen baglanyşyp 

Gerkezler bolup galmagy mümkindir. 

Belli dilçi Atanyýazowyň Şejere (türkmenleriň nesil daragty) diýen kitabyna 

göz gezdirdik. Ýöne bu kitapda hem Gerkezleriň adynyň gelip çykyşy bilen 

baglanyşykly anyk maglumat gözümize ilmedi. Alym bu kitabynda Magtymgulyny 

dünýä indiren Gerkezleriň adynyň «Ger» böleginiň manysy barada häzirlikçe biziň 

elimizde tutaryk ýok we adyň yzyndaky «kez» bölegi biziň pikirimizçe «kuz» diýen 

iki sany gadymy goşulmanyň bir-biri bilen sepleşip-kewşirlenip giden görnüşi bolsa 

gerek. Ol yzyky söz aýry atlarda ýagny warkaz, çerkez, burkaz, taýpalaryň ady bilen 

gelip çykyşynda hem ulanylýar, diýmek bilen çaklanylýar. Ýöne biz Gerkez adyny 

böleklere bölüp ondan many aljak bolman ýokarda belläp geçişimiz ýaly Gerkez 

bolandyr diýip çak edýäris. Wagtyň geçmegi bilen Gerkez sözi Gerkeze öwrülendir... 

Bular ýaly meseleler «Salar babanyň» Oguznamasynda «Çowdur» taýpasyna 

«Çawyldyr» häzirki wagtda «Çowdur» ady bilen tanalýan taýpa ýaly wagtyň geçmegi 

bilen at üýtgäpdir. 

Emma Gerkezler birnäçe ownuk tire-uruglara bölünýär, olar bolsa Köpek, Ýaby, 

Awşar, Kugana, Gulmyrat, Nyýaz, Gulgutur, Kel, Çaşy, Gyşyk, Nazarguly, Mejele, 

Garaja, Waga, Kyrk, On begi, Butur, Kemer, Jangeldi, Hangeldi, Daňatar we başgalar. 

Gerkezleriň häzirki wagtda Garrygala, Gyzylarbat, Eýranyň Mazendaran welaýatynda 

birnäçe oba bolup ýaşaýarlar. 

Gerkezlerden çykan taryhy şahslardan Magtymguly Ýonaçyny, Atanyýaz 

Gadyr, Buzýollady, Döwletmämmet Azady, Magtymguly Pyragyny, Gurbandurdy 

Zelilini, Gurbançaşyny, Ata gurdy, Öwezberdi hajyny, Nyýazberdi Arçyny, Ataöwez 

Berdini, Gyrdy bagşyny (Meretgeldi), Allaýar hany, Gara işany, hotmatlap olaryň 

ýagty ýadygärligini röwşenlenmegini men az hem bolsa öz azajyk goşandymy goşup 

şu kitapçany size hödürleýärin.  



GERKEZGÄBE 

 

Hak diýip çagyrsa ýetişer piri Gerkeziň... 

 

Birmahallar gohalaryň gürrüň bermegine görä, oba adamlary meýdanda orak 

orup döwek-döwüp ýörkäler, asmandan «Gerkes» atly guş peýda bolupdyr. Gerkes öz 

penjesinde kiçiräk oglany alyp gelip, ýerde adamlaryň arasynda, taşlap uçup 

gidiberipdir. Oba adamlary ol oglanjyga derrew hossar çykypdyrlar. Ony 

perzentsizlikden nalap ýören bir bendä ogullyk beripdirler. 

Ogulsyz-gyzsyz bende oglanjygy eliniň aýasynda saklapdyr. Oglanjygy «Gerkes» atly 

guş getirensoň, oba adamlary oňa şol guşuň adyny dakmagy makul bilipdirler. Olar 

oňa Gerkez diýen at goýupdyrlar. Gerkez aýyny-gününi sanap ösüberýär. Aý aýlanyp 

ýyl dolanypdyr. Gerkezem gerşinde adam oturdaýmaly pälwan ýigit bolup ýetişipdir. 

Gerkeziň daýawlygy pälwanlygy, akyllylygy, edepliligi hakynda öýli-oba gürrüň 

edipdir. Bir gün oba adamlary onuň bilen söhbet edip otyrkalar, biri sorag beripdir: 

«Gerkez eger saňa ýolbars sataşsa sen ony ýeňip bilermiň?» diýende Gerkez «Iki 

ýolbarsy iki gollarymda bogup öldürip bilerin» diýipdir. 

Gerkeziň göwresiniň pälwan sypatlylygy üçin oňa «Gäbe» ýagny awly lakam 

goýupdyrlar. Bir gezek «Gerkezgäbi» goňşy oba toýa çagyrypdyr. Ol gidip barýarka 

adamsyz-garasyz guýynyň goýberilen owadan tahýaly saçy dört örülip öňe goýberilen 

owadan gyza duşupdyr. Ol çola ýerde ýaş gyzyň durmagyny geň görse-de 

gorkuzmaýyn diyen niýet bilen görmezlige salyp gidiberipdir. Gyz ol ýigidiň özüni 

görse-de görmezlige salyp barýandygyny edep-ekramyna, sabryna, niýetiniň 

düzüwlidigine, ýüreginiň aklygyna hormat bilen seredipdir. Şol ýigitden özüne çigit 

ýaly garalygyň gelmejegine ynanan gyz Gerkezgäbeniň yzyndan gygyrypdyr. 

Gerkezgäbe gyza golaý gelip düýelerini suwa ýakjak bolanda düýeleriň aýaklarynyň 

guýa gidip ne aňry ne bäri bolup durandygyny, indem gyzyň kakasy ikisi bilelikde 

çykaryp bilmänsoň şu töwerekde obalaryň birine gidip kömekleşmek üçin adam alyp 

geljekdigi hakynda aýdypdyr. «Gerkez» gyzyň aýdanlaryny diňläpdir-de baryp 

düýäniň aşagyndan güýçli gollaryny geçirip çekipdir welin, janawer alla-owarralara 

zyňylyp düşüpdir. Beýle güýçli adamy gören gyz, oňa «taňryýalkasyn» aýdypdyr. 

Eger azajyk garaşsa kakasynyň geljekdigini, gadrynyň bilinjekdigini aýdanda Gerkez 

sesini çykarman gidiberýär. Bir az salymdan soň gyzyň kakasy obadan adam alyp 

gelipdir. Görse düýesi goýunlaryň töwereginde otlap ýörendigini gözi düşýär. Ol geň 

galyp gyzyndan bu ýerde nämeleriň bolup geçendigini düýäniň bir sapar çekende 

guýydan çykarandygyny, adyny aýtman gidendigini gürrüň beripdir. Soňra onuň haýsy 

ugra gidendigini görkezipdir. Gyzyň kakasy maglumatlara görä Gözli ata bolupdyr. 

Gözli ata kiçi gyzy Aýselwini Ärsary baba, uly gyzy Akbibini bolsa Gerkeze durmuşa 

çykarýar. 

Gerkeziň yzyndan ýetip «Eý ýagşy ýigit, seniň edepliligiň, salyhatlylygyň hakda 

kän eşitdim. Bu gün bolsa saňa duşup seniň pälwan ýigitligiňe gözüm ýetdi. Sen maňa 

ýagşylyk etdiň. Menden zat hantama bolman komek etdiň. Bu-da seniň 

adamkärçiligiňden bir nyşan meniňem saňa indi ýagşylyk edesim gelýär. Saňa at 



bersem öljek, zat bersem soljak, gel gowsy saňa söýgüli gyzymy Ak bibini bagtly 

ýaşaň diýip nikalap berjek diýýär. Gerkez onuň aýdanlaryny kabul edýär. Şeýdip 

Gözliata öz gyzyny Gerkeze bagş edýär. Gözli ata Akbibini birnäçe gije-gündiz toý 

edip Gerkeze nikalap berýär. Akbibi bilen Gerkez uzak ömür sürüpdir. Olardan batyr 

garadan gaýtmaz pälwan ýigitler bilen görmegeý gyzlar dünýä inipdir. Şondan soň 

Gerkeziň nesilleri «Ata» taýpasynyň ýegenleri bolupdyr. Magtymguly atamyz hem 

atalar bilen ýakyn aragatnaşykda bolupdyr. Muňa şahyryň «Ata taýpasyndan bolan 

«Durdy şahyr» bilen aýdyşyklary hem güwä geçýär. Mysal üçin:  

«Sen Gözli ata bolsaň, biz Gerkez ili», 

Rowaýata görä Durdy şahyr halkdan üzňelikde çola ýerde ýaşap geçipdir. 

Magtymguly Durdy şahyryň ýaşan gowagyna baryp onuň ýanynda bir näçe günläp 

bolupdyr. Durdy şahyr hem Gözli atanyň mazaryna ýygy-ýygydan zyýarata baryp 

durýar eken. 

 

 

GERKEZLER BARADA ÝAŞULYLARYŇ DILINDE 

 

Marydan Rejep bagşy atly bir kişi şeýle gürrüň beripdir: Ol ömrüniň ahyrynda 

Gerkez obalaryndan biri gelip: «Men ömrümiň soňuna çenli şu ýerde oturjak. Men 

ölsem meni Şyblanjanda ýerläň. Meniň şu haýyşymy ýerine ýetirseňiz, sizden ol 

dünýe bu dünýe razy bolaryn» diýip biziň öýmüzde boldy görgüli: «Düýşüme Şyblan 

baba girdi. Ol meni ýanyna çagyrdy» diýdi. Bizem ol ýeri sargaýşy ýaly 

«Şyblanjanda» jaýladyk. Onuň nesibesi şu ýere çeken eken.  

(Saparberdi Orazberdi ogly, Gerkez Öwez Kuwfek tiresinden一 dogulan 

we aradan çykan ýyly 1910-1991) 

 

Azypdyr Gökleň hanlary 

Kän görer bize hallary, 

Goýman surdi bar mallary, 

Göz dikip durmaly boldy. 

 

(Magtymguly Pyragy) 

 

Şol döwrüň käbir azan hanlaryny ýepbikläpdir. Şol hanlaryň biri gaty horlan 

Aly hany biziň obaly Gerkezleriň Hokana tiresinden bolan «Gurduk» diýen daýaw bir 

ýigidiň öldürendigini garrylarymyz gürrüň berdiler. 

Gurduk söweş wagty Aly hanyň kellesini alypdyr. Sebäbi Aly han soňa-baka 

halky halys agyr sütemlere sezewar edip başlapdyr. Gurdek hem halky şol handan 

halas edipdir. 

(Segsen ýaşly Ýaranberdi ogly, Gerkezleriň Hokana tiresinden) 
 

 



Hasar dagynda 12 öwülýä bilen 40 çeşme bolmaly. Muny Magtymguly atamyz 

wasp edip şeýle aýdypdyr: 

 

Bir atym bar örüşmeli, 

Münüp meýdana düşmeli, 

On iki öwlüýa kyrk çeşmeli, 

Barsam Hasar dagyndadyr. 

 

Şol aýdylyp geçilen on iki öwlýaler şulardyr:  

1. Şyblan baba,  

2. Çukagaç, 

3. Gyzbibi,  

4. Hasar Sünt,  

5. Gawuş demir,  

6. Bulamykly öwlüýä,  

7. Sapar kesgir,  

8. Kesgir ata,  

9. Täze tapylan, 

10.Sopyjan,  

11. Mezidli,  

12. Bibijan. 

 

Bularyň hemmesi Hasar dagynda ýerleşýär. Bu ýerleri Magtymgulynyň zyýarat 

edendigi üçin öz dürdäne setirinde on iki öwlüýanyň adyny agzap geçýär. 

Meniň babam Gerkezleriň Öwez Kowfek tiresinden bolan Öwezberdi hajy Mekge 

zyýaratyna gidýär. Ol Mekgä zyýarat etmek üçin ähli ýerine ýetirmeli amallary 

bitirensoň Käbäniň müjewürinden rugsat alyp yzyna gaýtmakçy bolýar. Şonda 

Käbäniň Müjewüri: «Sen nireli, haýsy ýurtdan geldiň?» diýip soraýar. Öwezberdi 

Hajy: «Men türkmen, özümem Garrygala diýen ýurtdan geldim» diýipdir. Özüň 

Garrygaladan bolsaň, bize belli bolşuna görä siziň obaňyzdan Hasar diýen dag 

bolmaly. Şol dagyň üstünde Mezidli diýen bir çeşme bolmaly. Şol çeşmäniň 

gözbaşynda Muhammet aleýhissalamyň bäş barmagynyň yzy bolmaly. Şol çeşmäniň 

suwuny içseňiz Mekgä gelip Hajy bolanyň sogaby bardyr» diýipdir. Şondan soň 

Öwezberdi hajy öz iline gelip ýaz aýlarynda öz iýlen çalanlary bilen Mezidli çeşmäniň 

başynda ýazlakda bolupdyr. Çeşmäniň göz başyndaky bäş barmagyň yzyna bolsa şol 

çeşmä baranlaryň hemmesi görendir. Bu dagda Çiltenleriň hem bolandygyny 

Magtymguly goşgusynda aýdypdyr.  

(Bu maglumat Sapar ussa Anna Seýit ogly Gerkeziň Öwez Köwfek 

tiresinden 1918-1988) 

 

Ýazan Maýa Saparowa 
 

 



Bu hem Gara Bäbek sopynyň Gerkezler barada beren maglumaty: 

 

Torum ogly Garabäbek sopy Kulale Gerkezlerinden bolan şemsi ýyl hasaby 

boýunça ýegşenbe güni 71/12/29 Baýram aýynyň sekizinde Gerkezler hakynda şeýle 

maglumat berdi: Takmynan 250 ýyl ozal Düýejiler bilen Gerkezler garyndaş 

goňşulykda 800 öýli bolup Merawe bilen Ak tokaý aralygynda ýaşapdyrlar. Şol 

zamanda Buz polat onbegi diýlen adam Gerkezlere hanlyk edipdir. 

Buzpolat dünýä inende hezreti Döwletmämmet Azady (Garry Molla) onuň 

sallançagyny örüp mübärek eli bilen maňlaýyny sypap, örän gowy görüpdir. Ol soň-

soňlar gaty bir parasatly edermen adam bolup ýetişipdir. Ol döwürde salgyt almak 

üçin Eýran Gajar şasynyň atlylaryna salgyt bermän olary horlap ýenjip goýberýärler. 

Ahyr şanyň muňa gahary gelip köp goşun çekip Gerkezleriň üstüne ýollaýar. 

Annagurban ahun (Ata işan Muhammedi) bolsa bu wakanyň yzyny şeýle dowam 

etdirdi: «Buzpolat Gajar şanyň atlylary salgytlary almak üçin gelip giden soňlar, ol 

adamlara ýüzlenip: «Geliň şanyň atlylaryna näme näme salgyt bolsa bereliň 

uruşmalyň. Soňky ökünjiň peýdasy ýokdur diýip köp ýalbarýar. Emma oba adamlary: 

Biz urşarys, Gajar şaha salgyt bermeris» diýipdirler. Şonda Buzpolat «Eger uruşsaňyz, 

gaty horlanarsyňyz. Menä şehit bolaryn. Siz hem darygarsyňyz. Ileriňiz Perajat 

gaýraňyz Hywa. Baştutanyňyz Babajan Kerri bolar» diýipdir. Şu sözden soň, olar 

şanyň atlylary bilen uruşýar. Aýdyşy ýaly Buzpolat şehit bolýar. Gerkez adamlary 

hem dyr-pytrak bolup dargaýar. 

Ileri gidenler «Kyrk gyz» diýlen ýurda baryp gonýarlar. Gaýra gidenler hem 

Hywa tarapa barýarlar. Soň gajar şanyň atlylary: «Gerkezler bize gyz bersin» diýlen 

salgyt bilen gelýärler. Bu habardan soň ýaşulylar maslahat edýärler we netijede «Her 

kimiň gyzy bolsa derrew durmuşa çykarsyn» diýen karara gelýärler. Her gyz halan 

ýigdine barybermeli edilýär. Şonda bir gije-de «Kyrk gyz durmuşa çykýar. Şu wagt 

şol ýere «Kyrk gyz» diyip atlandyrylýar. Häzirem «Kyrk gyz» diýlen ýurduň jarynyň 

sudury belli bolup durandyr. 

Olar ýagny Gerkezler kyrk gyzdan Daragez diýlen ýere göçüp barýarlar. Şu 

wagt şol ýere «Weli abat» diýilýär. Olar obanyň ileri ýanynda «Köşe depe» diýen ýere 

çarwa çykýarlar. Köşedepeli bir garry il Ata işan aga duşup ol: «Şol zamanda 

Gerkezler hakda bolup geçen wakany gözüm bilen gördüm. Şonda men täze suw 

getirmäge ýaran gyzdym» diýip gürrüň beripdir. 

Şeýle-de Aman Hoja diýlen ýerde mally-mülkli aýal ýaşaýar eken. Şonuň ýeke-

je ýalňyz ogluny garakçylaryň ilinden azat etjek bolup çalyşsa hem ahyr oňarmandyr. 

Ahyryn Gerkezleriň ýaşulylaryna gelip «Oglumy alyp beriň» diýip haýyşt edipdir. 

Gerkezleriň edermen daýaw ýigitlerinden 7 sanysy atlanyp dul aýal ogluny azat 

etmeklik maksady bilen ýola düşýär. Olar Bargajyn obanyň duşunda oýnap ýören 

garakçylaryň ogly berlip dul aýalyň ogluny azat bolanyna Gerkezlerden gaty hoş 

bolup: «At bersem öljek, zat bersem soljak. Size hemişelik ýadygär galsyn diýip şu 

wagtky Gerkezleriň iş mülküni baýrak berýär. Soň ýaşulylar hem şol ýerde oturumly 

Gerkezleriň belli ýeri diýip iş mülküni bir agyzdan makullaýar. 



Galyberse-de Allaýar hanyň ogly Gurban çaşy bolsa Garry gala myhmançylyga 

baranynda, ol ýeriň suw howzuny gaty oňat görüp, yzyna Eýrana gelip Gerkezlere: 

«Geliň göçeliň» diýip, bir näçe öýlüsini özi bilen Garrygala göçürtýär. Ol ýerde bar 

Gerkezlere ýurt alyp berip olar öýli-işikli bolýar. Annagurban ahun bolsa şolaryň 

aralarynda meçjit-medrese gurap oglan okatmaga başlaýar. Soň munuň yz ýanyndan 

rus hökümeti gelýär. Olar gelen soň düzgün bozulýar. Olar alymlara hanlara degip 

ugraýarlar. Gerkezler bolsa, rus hökümetinden gaçyp Eýrana gidýärler. Gerkezleriň 

köpüsi Jesetgalan diýlen ýere gelip ýerleşýärler. Soň Daňatarhan, Gyşyk tiresinden 

bolan Gerkez şol köne peşgeş berilen ýere baryp oturýar. Ol ýagny Daňatarhan soň, 

ähli dargan Gerkezleri ýuwaş-ýuwaşdan öz ýanyna göçürip getirtýär. Şeýlelik bilen şol 

zamandan bäri Gerkezler köne ýurtda, uly oba bolup ýaşap ýörler. 

 

 

Hormatly Ata işan aganyň ýaşaýyş terjimehaly. 

 

Annagurban ahun Muhammedi il arasynda ýörgünli ady Ata işan Muhammedi. 

Nazarmuhammet işanyň ogly. Şemsi ýyl hasaby boýunça 1352-nji ýylda Garrygalada 

molla maşgalasynda eneden dogulýar. Maşgalasy bäş ýaşlaryna ýetende Garrygaladan 

Eýrana gelip Sowuk çeşme diýlen oba göçýärler. Ol ýigrimi iki ýaşlarynda maşgalasy 

Sowuk çeşmeden Inçe Gerkeze göçüp barýarlar. Ol ýerde az wagt bolanyndan soň 

atasy Nazarmuhammet işan aradan çykýar. Ol ýaşulylaryň tabşyrmaklary bilen Aba 

ahun şeýhe okuwa gatnaýar. Ol ýerde alty ýyl okansoň, ustady Aba ahun wepat 

bolýar. Soň ol galan okuwyny Jergelanda Şady ahun bilen Ata ahunlardan alyp, ol 

ussatlardan ahunlyk patasyny alýar. Soň Ata işan ol ýerden öz ýaşaýan ýeri bolan Inçe 

Gergezde meçjit-medrese salyp talyp okatmaga başlaýar. Ol ýerde bäş-alty ýyl 

bolanyndan soň Jergelanyň Gerkez obasyna göçüp baryp ol ýerde meçjit-medrese 

saldyryp öňki dini işlerini dowam etdirýär. Häzirem Ata işan aga Jergelanyň Doýduk 

Gerkez diýen obasynda ýaşaýar.  

 

Soltanşa Atanyýazowdan 

 

 

 

 

 

 

 

 

 

 

 

 

 



JEMLEME 

 

Magtymgulyny dünýä inderen gerkezleriň etnik adynyň Ger böleginiň manysy 

hakynda häzirlikçe biziň elimizde hiç hili tutaryk ýok. Bu söz Kaşgarderýa 

welaýatyndaky pamyk türkmenleriniň gereň, agar taýpasynyň düzümindäki gerreý, 

atalardaky gerre diýen tire atlaryna-da duş gelýär. Ger sözüniň gir görnüşi tekelerdäki 

girdek, girjik, ýemrelilerdäki girne, ýomutlardaky girraz, atalardaky girran diýen 

etnonimiň düzüminde gaýtlanýar. 

Ylmy çeşmeler tarapyndan tassyklanmaýan bolsa-da bir çerkez diýen türkmen 

etnonimiň asyl köki barada şeýle çaklamany hödürlemekçi: bu at «goşun», «esger» 

manysyndaky gadymy türki çeri, çerik diýen sözden we kez (belki-de -ez -es) 

goşulmasyndan durýar. Çeri, çerik sözleri Samarkandyň golaýyndaky Nurata 

türkmenleriniň çerikli, saryklaryň düzümindäki çerli, alili we atalardaky çerre diýen 

tireleriň atlarynda-da gaýtalanýar. 

Kitabyň soňy. 

 


